
জোড় পাপী।
১৫



 পী। একটী পুত্র ও একটী কন্যা।

 আ। আর আপনার জ্যেষ্ঠের?

 পী। তিনি নিঃসন্তান।

 আমি হাসিতে হাসিতে বলিলাম, “সেই জন্যই আপনারা এখনও এক সংসারে আছেন। যদি কখনও আপনার জ্যেষ্ঠের পুত্র সন্তান জন্মে, তখন আমার কথার যথার্থ বুঝিতে পারিবেন।”

 যুবকও হাসিয়া বলিলেন, “তাহার আর সে আশা নাই—তিনি গৃহশূন্য!”

 আ। যদি আবার দারপরিগ্রহ করেন?

 যু। সে বয়সও নাই।

 আ। তাহার বয়স কত?

 যু। প্রায় পঞ্চাশ বৎসর।

 আমি হাসিয়া বললাম, “এত বেশী বয়স হয় নাই। ব্রাহ্মণসন্তান মুমুর্ষু অবস্থাতেও বিবাহ করেন শুনিতে পাওয়া যায়। আপনার যদি এখন ঐরূপ বলিতেছেন বটে, কিন্তু ভবিষ্যতে তাহার মতিগতি কি হইবে কে জানে?

 যু। তিনি আমারই পুত্রকে পোষ্যপুত্ররূপে গ্রহণ করিয়াছেন।

 আ। সে কি! পোষ্যপুত্রের প্রয়োজন কি? আপনার পুত্রইত আপনাদের উভয় ভ্রাতার সমস্ত সম্পত্তির উত্তরাধিকারী হইবে।

 যু। কারণ আছে। দাদার স্ত্রী তাঁহার পৈতৃক বিষয়ে উত্তরাধিকারিণী হইয়াছিলেন। সম্পত্তি তা সামান্য নহে, প্রায় বিশ হাজার টাকা হইবে। তিনি যখন ঐ সম্পত্তি গ্রহণ করেন,

